
Azərbaycan KİV rəhbərlərinin 
Ankaraya səfər proqramı başlayıb

�� Azərbaycan Respublikasının Prezidenti yanında Kütləvi 
İnformasiya Vasitələrinin İnkişafına Dövlət Dəstəyi Fondunun 
təşkilatçılığı ilə respublikanın aparıcı KİV təmsilçilərindən ibarət 
15 nəfərlik nümayəndə heyətinin Türkiyənin paytaxtı Ankara 
şəhərinə səfəri başlayıb. Nümayəndə heyətinin səfər çərçivəsində 
Türkiyənin rəsmi dövlət qurumlarında, informasiya məsələlərinə 
məsul olan təşkilatlarda, həmçinin aparıcı KİV redaksiyalarında 
görüşləri nəzərdə tutulub. 

Səfər proqramı noyabrın 27-də 
ümummilli lider Heydər Əliyevin 
Ankara şəhərindəki abidəsinin ziyarət 
edilməsi  ilə başlayıb. Heydər Əliyev 

adına parka gələn KİV təmsilçiləri 
burada ümummilli liderin abidəsini 
ziyarət edib, önünə gül dəstələri 
qoyublar. 

Daha sonra nümayəndə heyətinin 
Türkiyə Cümhuriyyəti Cumhurbaş-
kanlığının İletişim Başkanlığında baş-
qan yardımçısı Mehmet Zahid Sobacı 
ilə görüşü keçirilib. Mehmet Zahid 
Sobacı təmsil etdiyi qurumun yeni bir 
təsisat olduğunu, Cumhurbaşkanının 
media siyasətini, həmçinin Türkiyədə 
KİV və ona bağlı təsisatların 
tənzimləyici əlaqələndirmə funksi-
yasını yerinə yetirdiyini qeyd edib. 
Mehmet Zahid Sobacı Türkiyənin, 
eyni zamanda, təmsil etdiyi qurumun 
Azərbaycana böyük önəm verdiyini 
də diqqətə çatdırıb. İki ölkənin media 
təsisatlarının əlaqələrinin inkişaf 
etdirilməsində maraqlı olduqlarını 
vurğulayıb. 

KİVDF-nin icraçı direktoru, səfər 
qrupunun rəhbəri Vüqar Səfərli KİV 

təmsilçilərinin Ankaraya səfərinin 
məqsədi, həmçinin Azərbaycanda 
KİV-in durumu və fondun fəaliyyəti 
barədə məlumat verib. Vüqar 
Səfərli Türkiyə – Azərbaycan, 
ümumilikdə, türkdilli ölkələrin media 
təmsilçilərinin sıx təmaslarına imkan 
verən yeni platformanın yaradılması 
təklifini səsləndirib, bu platformanın 
qurulması üçün həm Türkiyə, həm 
də Azərbaycan dövlətinin dəstəyinin 
zəruri olduğunu qeyd edib. İcraçı 
direktor Azərbaycan dövlətinin belə 
bir dəstəyi verməyə hazır olduğunu 
diqqətə çatdırıb. Qarşılıqlı ola-
raq Mehmet Zahid Sobacı təklifin 
əhəmiyyətli olduğunu vurğulayıb, 
təmsil etdiyi qurumun bu yöndə 
fəaliyyətə başlaması üçün uyğun 
fəaliyyət quracağını bildirib. 

Azərbaycan Respublikası Prezi-
denti Administrasiyasının ictimai-si-
yasi məsələlər şöbəsinin informasiya 
və mətbuat orqanları ilə iş sektorunun 
müdiri Cəmaləddin Quliyev, “Xalq 
qəzeti”nin baş redaktoru Həsən 
Həsənov, “İki sahil” qəzetinin baş 
redaktoru Vüqar Rəhimzadə, “525-ci 
qəzet”in baş redaktoru Rəşad Məcid, 
Jurnalistlərin Həmkarlar İttifaqının 
sədri Müşfiq Ələsgərli Azərbaycan –
Türkiyə KİV-i arasında əməkdaşlığın 
inkişaf etdirilməsi yolları barədə 
fikirlərini bölüşüblər.

Nümayəndə heyətinin növbəti 
görüşü Azərbaycanın Türkiyədəki 
səfirliyində olub. Səfir Xəzər İbrahim 
Azərbaycan və Türkiyənin müştərək 
maraqlarına xidmət edən proqramlar 
barədə məlumat verib. Bu proq-

ramların reallaşması üçün medianın 
dəstəyinin mühüm əhəmiyyət daşıdı-
ğını diqqətə çatdıran səfir Azərbaycan 
media təmsilçilərinin Türkiyəyə 
səfərlərinin bu yöndə ciddi önəm 
daşıdığını vurğulayıb. 

Məlumat üçün bildirək ki, 
nümayəndə heyətinin tərkibinə 
Azərbaycan Respublikasının Prezi-
denti yanında Kütləvi İnformasiya 
Vasitələrinin İnkişafına Dövlət 
Dəstəyi Fondunun icraçı direktoru 
Vüqar Səfərli, Azərbaycan Respub-
likası Prezidenti Administrasiyasının 
ictimai-siyasi məsələlər şöbəsinin 
informasiya və mətbuat orqanları ilə 
iş sektorunun müdiri Cəmaləddin Qu-
liyev, “Xalq qəzeti”nin baş redaktoru 
Həsən Həsənov, “İki Sahil” qəzetinin 
baş redaktoru Vüqar Rəhimzadə, 

“525-ci qəzet”in baş redaktoru 
Rəşad Məcid, “Palitra” qəzetinin baş 
redaktoru Namiq Əliyev, “Yeni Mü-
savat” qəzetinin baş redaktoru Rauf 
Arifoğlu, Jurnalistlərin Həmkarlar 
İttifaqının sədri Müşfiq Ələsgərli, 
“Şərq” qəzetinin baş redaktoru Akif 
Aşırlı,“Kaspiy” qəzetinin baş redakto-
ru İlqar Hüseynov, “Teleqraf” Media 
Qrupunun rəhbəri Aynur Camal, 
“Mövqe” qəzetinin baş redaktoru Ra-
sim Bayramov, “Kür” qəzetinin baş 
redaktoru Əminə Yusifqızı, KİVDF-
nin aparıcı məsləhətçisi Babək 
Məmmədzadə, fondun informasiya 
texnologiyaları üzrə mütəxəssisi 
Mirsəid Ağayev daxildir. Səfər dekab-
rın 1-dək davam edəcək. 

“Xalq qəzeti”

Şəhidlərimiz qürur mənbəyimiz, and yerimizdir
AzMİU-da Aprel şəhidlərinin xatirəsi yad olunub

�� Bu gün Azərbaycan Memarlıq və İnşaat 
Universitetində (AzMİU) Aprel şəhidlərinin xatirəsinə 
həsr olunmuş mərasim keçirilib. Tədbirdə millət 
vəkilləri, tanınmış ziyalılar, şəhid ailələri, qazilər, KİV 
nümayəndələri iştirak ediblər. 

Toplantı dövlət himninin 
səsləndirilməsi ilə başlayıb. 
AzMİU-nun rektoru, professor 
Gülçöhrə Məmmədova tədbiri 
açaraq, gələn qonaqları sa-
lamlayıb. Rektor işğal altında 
olan torpaqlarımızın kiçik bir 
hissəsini bizə qaytarmaqla xal-
qımıza qələbə sevincini yaşadan 
qəhrəman oğullarımızın – Aprel 
şəhidlərinin xatirəsinin daim 
qəlbimizdə yaşadığını vurğula-
yıb. G.Məmmədova bildirib ki, 
Aprel şəhidlərinin hər birinin 

tanıdılmasında, gənc nəslə 
vətənpərvərlik hisslərinin aşılan-
masında bu cür tədbirlərin bö-
yük rolu var. “Qoy gənclərimiz 
bu qəhrəmanlardan örnək 
götürsünlər, onlara bənzəməyə 
çalışsınlar. Aprel şəhidləri qürur 
mənbəyimiz, and yerimizdir”. 

Rektorun geniş və əhatəli 
çıxışından sonra tədbirin 
təşəbbüskarı və təşkilatçısı 
“Zəfər” Şəhid Ailələrinə 
Dəstək İctimai Birliyinin 
sədri, şəhid polkovnik-leyte-

nant Raquf Orucovun xanımı 
Sevinc Alızadə çıxış edib. 
O, mərasimin keçirilməsində 
göstərdiyi dəstəyə görə AzMİU-
nun rəhbərliyinə təşəkkürünü 
bildirib. Şəhidlərin xatirəsinin 
əbədiləşdirilməsi üçün bu cür 
tədbirləri ölkənin bir çox təhsil 
müəssisələrində keçirdiklərini 
deyən Sevinc xanım gənclərin 
vətənpərvər ruhda yetişməsində 
bu aksiyaların önəmini xüsusi 
qeyd edib. Onun çıxışından son-
ra 2016-cı ilin Aprel döyüşlərinə 
həsr olunmuş videoçarx nüma-
yiş olunub. 

Milli Məclisin deputatları  
Flora Qasımova, Qənirə Paşa-
yeva, Aqil Abbas çıxışlarında 
gəncləri qəhrəmanlarımızı daha 
yaxşı tanımağa, onları tanıtmağa 

səsləyib, yaxın keçmişimizdə 
baş verən hadisələri unutmama-
ğa çağırıb. Aprel qazisi Əhliyyət 
Mehdiyev çıxışında həmin 
döyüşləri hər zaman həm qürur, 
həm də hüznlə xatırlayacağını 
bildirib. O zaman dostlarını 
itirdiyini kədərlə xatırlayan 
qazi Aprel döyüşlərinin tarixə 
yazıldığını söyləyib. “Aprel 
döyüşləri sübut etdi ki, bizim 
xalqımız və ordumuz Vətən uğ-
runda döyüşməyi, dost yolunda 
canından keçməyi bacarır”. 

AzMİU tələbələri də 
tədbirdə fəal iştirak edib, 
vətənpərvərlik ruhunda şeirlər 
söyləyib, mahnılar oxuyublar. 

“Xalq qəzeti”

Azərbaycanda fəaliyyət göstərən diplomatik 
nümayəndəliklərin rəhbərləri Astaraya səfər ediblər

�� Azərbaycanda akkreditə olunmuş səfirlik və 
beynəlxalq təşkilatların rəhbərləri və onların xanımları 
noyabrın 27-də Xarici İşlər Nazirliyinin təşkilatçılığı ilə 
Astara rayonuna səfər ediblər. 

Azərbaycanda regionların 
inkişafı ilə yaxından tanış olmaq 
və bu xüsusda ölkəmizin cənub 
bölgəsində həyata keçirilən 
sosial, iqtisadi layihələr, habelə 
turizmin inkişafı ilə yerindəcə 
məlumatlanmaq məqsədilə həyata 
keçirilən bu səfərdə ölkəmizdə 
fəaliyyət göstərən diplomatik 
korpusun 70-dək nümayəndəsi 
iştirak edir.

Diplomatlar əvvəlcə Astara 
şəhərində Xəzər dənizi sahili 
boyunca salınmış park-bulvar 
kompleksə gəliblər. Astara 
Rayon İcra Hakimiyyətinin 
başçısı Qəzənfər Ağayev rayon 
sakinlərinin və turistlərin istirahət 
yerinə çevrilmiş park-bulvar 
kompleksi barədə qonaqlara 
məlumat verib.

Qeyd olunub ki, 2014-cü ildə 
6 hektar ərazidə salınmış park-
bulvar kompleksinin ərazisi Pre-
zident İlham Əliyevin 2017-ci il 
iyunun 8-də imzaladığı sərəncama 
əsasən, 10 hektar genişləndirilərək 
16 hektara çatdırılıb. Bu istirahət 
məkanının 500 metrlik hissəsi 

Xəzər dənizinin sahili boyunca 
uzanır. Parkın ikinci hissəsində 
52 metr hündürlüyündə dövlət 
bayrağı ucaldılıb, qala divarı, 
fəvvarə kompleksi, süni şəlalə 
quraşdırılıb. 

Bundan başqa, istirahət 
məkanında iki hektar sahəsi olan, 
“Zirvə” idman klubuna məxsus 
atçılıq mərkəzi, avtokartinq 
meydançası, açıq fitnes mey-
dançası tikilib, velosiped zolağı 
salınıb, uşaqlar üçün attraksi-
onlar, oturacaqlar, işıq dirəkləri 
və suvarma sistemi quraşdırılıb. 
Ərazidə genişmiqyaslı yaşıllıq 
işləri görülüb, gül, dekorativ kol 
və ağaclar, həmçinin yerli meşə 
ağacları əkilib.

Park-bulvar kompleksi ilə 
tanışlıqdan sonra diplomatlar ra-
yonun Çayoba kəndində yerləşən 
“Astaraçay” MMC-yə gəliblər. 
Qonaqlara “Astaraçay” MMC-
nin fəaliyyəti barədə məlumat 
verilib. Bildirilib ki, 2015-ci il 
iyulun 25-dən fəaliyyətə başlayan 
“Astaraçay” MMC əsasən çay-
çılıq, sitrusçuluq və çəltikçiliklə 

məşğul olur. Müəssisə tərəfindən 
Astara və Lənkəran rayonlarında 
450 hektarda çay plantasiyaları 
salınıb. Bu il plantasiyalardan 
400 ton yaxın yaşıl çay yarpağı 
yığılıb. Burada fəaliyyət göstərən 
çay fabriki gün ərzində 10 ton çay 
emalı gücünə malikdir. Gələcəkdə 
bu rəqəmin 50 tona çatdırılması 
nəzərdə tutulub. Bu il müəssisə 
tərəfindən Astara, Lənkəran və 
Biləsuvar rayonlarında 1000 
hektara yaxın çəltik əkilərək 
sahələrdən 2 min tona yaxın düyü 
məhsulu əldə olunub. “Astara-
çay” MMC tərəfindən, həmçinin 

10 hektarda sitrus meyvə bağları 
salınıb.

Diplomatlar müəssisənin çay 
fabrikində istehsal prosesi, “Çay 
muzeyi”ndə nümayiş etdirilən 
məhsullar və eksponatlarla 
tanış olub, Astara çayının dadına 
baxıblar.

Noyabrın 28-də xarici 
ölkələrin ölkəmizdə akkreditə 
olunmuş səfirlik və beynəlxalq 
təşkilatların rəhbərləri və onların 
xanımları Lənkəran rayonuna 
səfər edəcəklər.

AZƏRTAC

Fiziki məhdudiyyətli 
şəxslərin yaradıcılıq 

müsabiqəsi keçiriləcək
�� Beynəlxalq əlilliyi olan şəxslər günü ilə 

əlaqədar 3-5 dekabr tarixlərində Əmək və Əhalinin Sosial 
Müdafiəsi Nazirliyi tərəfindən Bakıda, İçərişəhər Dövlət 
Tarix-Memarlıq Qoruğunda (Qoşa qala qapısı tərəfdən 
girişdə) fiziki məhdudiyyətli şəxslərin X Ümumrespublika 
Yaradıcılıq Sərgi müsabiqəsi keçiriləcək. 

Qeyd edək ki, ölkəmizdə fizi-
ki məhdudiyyətli şəxslərin yaradı-
cılıq nümunələrindən ibarət sərgi 
və baxış müsabiqələrin təşkilinə 
1997-ci ildə ümummilli liderimiz 
Heydər Əliyevin təşəbbüsü ilə 
başlanılıb. Azərbaycan Prezi-
denti İlham Əliyevin əlilliyi olan 
şəxslərə və sağlamlıq imkanları 
məhdud uşaqlara xüsusi qayğısı 
həmin insanların sosial müdafiəsi, 
tibbi-sosial reabilitasiyası, yaradı-
cılıq imkanlarının dəstəklənməsi 
istiqamətində tədbirlərin ildən-ilə 

güclənməsinə səbəb olub.
Fiziki məhdudiyyətli 

şəxslərin X Ümumrespublika 
Yaradıcılıq Sərgi müsabiqəsinin 
təşkilində məqsəd həmin şəxslərin 
istedad və qabiliyyətlərinin 
cəmiyyətə təqdim olunma-
sı, yaradıcılıq imkanlarının 
dəstəklənməsidir. Tədbir nazir-
liyin “2018-ci ildə əlilliyi olan 
şəxslərin və sağlamlıq imkanları 
məhdud uşaqların sosial müdafiəsi 
və reabilitasiyası Proqramı”na 
əsasən təşkil olunur. 

Üç gün davam edəcək sərgi-
müsabiqədə ölkəmizin müxtəlif 
bölgələrindən 250 nəfərdən çox fi-
ziki məhdudiyyətli şəxsin hörmə, 
rəsm, toxuma, xalçaçılıq, dulus-
çuluq-keramika məmulatları, ağac 
üzərində oyma, müxtəlif incəsənət 
və məişət nümunələri, bədii 
tikmələr və s. ibarət 1500-dən çox 
əl işi nümayiş olunacaq.  Tədbir 
çərçivəsində əlilliyi olan şəxslərin 
və sağlamlıq imkanları məhdud 
uşaqların əl işlərinin satışına da 
şərait yaradılacaq ki, bu da onların 
yaradıcı əməyinin stimullaşdırıl-

ması məqsədinə xidmət edir.  
Tədbirin ilk günü bacarıq və 

qabiliyyəti ilə fərqlənən iştirak-
çılar müvafiq nominasiyalar üzrə 
mükafatlandırılacaq. 

ƏƏSMN-nin ictimaiyyətlə 
əlaqələr şöbəsindən bildiriblər ki, 
Bakı sakinləri və paytaxtımızın 
qonaqlarının üç gün ərzində satış 
yarmarkasını ziyarət etmək və əl 
işlərindən almaq imkanı olacaq.

Zərifə BƏŞİRQIZI,  
“Xalq qəzeti”

“AzerTelecom” şirkətinin 
kommersiya rəhbəri maliyyə 
texnologiyalarından danışıb

�� Azərbaycanı beynəlxalq internet şəbəkəsinə 
bağlayan magistral  internet provayderi “AzerTelecom” 
şirkətinin baş kommersiya direktoru Samir Nuriyev 
Bakıda keçirilmiş “Dayanıqlı İnkişaf üçün potensialları 
reallaşdıraq” adlı 9-cu Azərbaycan Mikromaliyyə 
konfransı və “Azərbaycan regionlarında dayanıqlı 
mikrosahibkarlığın inkişafının sürətləndirilməsi 
layihəsi”nin rəsmi təqdimatına həsr edilmiş tədbirdə 
məruzəçi qismində iştirak edib. 

Konfrans çərçivəsində keçi-
rilmiş “Mikromaliyyələşmənin 
rəqəmsallaşması: çətinliklər və 
imkanlar” adlı sessiyada çıxış 
edən Samir Nuriyev maliyyə 
texnologiyaları, maliyyə 
xidmətlərinin rəqəmsal kanallar 
vasitəsilə təmin edilməsi, blok-
çeyn texnologiyasının maliyyə 
əməliyyatlarında tətbiqi və 
üstünlükləri barədə danışıb. O, 
dünyada müasir maliyyə texno-
logiyalarının ölkələrin iqtisadiy-
yatlarının müxtəlif sahələrində 
tətbiqindən bəhs edib. Qeyd 
olunub ki, hazırda dünya miq-
yasında rəqəmsallaşma fonunda 

rəqəmsal maliyyə texnologi-
yalarına sürətli keçid baş verir. 
Yeni texnologiyaların tətbiqi, 
müştərilərə göstərilən maliyyə 
xidmətlərinin rəqəmsallaşması 
dayanıqlı inkişafın təmin 
edilməsində mühüm rol oynaya 
bilər.

Tədbirdə çıxış edən 
digər məruzəçilər də 
Azərbaycanda rəqəmsallaşma 
və mikromaliyyələşmə mövzu-

larında danışıblar. Çıxışlarda 
maliyyə xidmətlərinə çıxışı 
olmayan əhali qrupuna xidmət 

etmək üçün yeni 
imkanlar, maliyyə 
institutlarının mobil 
şəbəkə operatorları 
ilə əlaqələndirilməsi, 
rəsmi maliyyə 
institutlarının bütöv 

məhsul və xidmətlərini mobil 
pul agentlikləri vasitəsilə təklif 
etmək imkanları kimi mövzu-
lara toxunulub, faydalı fikir 
mübadiləsi aparılıb. Qeyd edək 
ki, 22-23 noyabr tarixlərində 
keçirilmiş konfrans Azərbaycan 
Mikromaliyyə Assosiasiyasının 
təşkilatçılığı ilə baş tutub.

“AzerTelecom” 
Azərbaycanın dinamik şəkildə 

inkişaf edən telekommunikasiya 
operatorudur. Şirkət 2008-ci ildə 
təsis edilib və əsas səhmdarı 
Azərbaycanın ilk mobil ope-
ratoru “Bakcell” şirkətidir. 
Şirkət internetin topdan satışı, 
ayrılmış kanal xidməti, mobil 
və stasionar telekommunikasiya 
şəbəkələrində informasiyanın 
daşınması, beynəlxalq tranzit, 
SİP telefoniya, FTTx (fiber 
optik xətt xidməti), Data mərkəz 
xidmətləri, VSAT xidmətləri, 
Korporativ şəbəkə, Backbone 
xidmətləri, GSM üzərindən 
ayrılmış xətt, VPN (virtual şəxsi 
şəbəkə), VoİP xidməti, DDOS 
hücumundan müdafiə və digər 
xidmətlər təqdim edir.

“Xalq qəzeti”

Ermənistan atəşkəsi pozmaqda davam edir
�� Ermənistan silahlı qüvvələrinin bölmələri cəbhənin müxtəlif 

istiqamətlərində sutka ərzində atəşkəs rejimini 22 dəfə pozublar.

Müdafiə Nazirliyinin mətbuat 
xidmətindən AZƏRTAC-a bildiriblər ki, 
Ermənistan Respublikasının Krasnoselsk 
rayonu ərazisindəki adsız yüksəkliklərdə 
yerləşən mövqelərdən Azərbaycan Respub-

likasının Gədəbəy rayonu ərazisindəki adsız 
yüksəkliklərdə yerləşən mövqelərimiz atəşə 
tutulub.

Tərtər rayonunun işğal altında olan Gö-
yarx, Ağdam rayonunun Kəngərli, Mərzili, 

Xocavənd rayonunun Kuropatkino, Füzuli 
rayonunun Qərvənd, Qaraxanbəyli, Kürdlər, 
Horadiz, Cəbrayıl rayonunun Nüzgar 
kəndləri yaxınlığında, həmçinin Goran-
boy, Tərtər,  Xocavənd və Füzuli rayonları 
ərazisindəki adsız yüksəkliklərdə yerləşən 
mövqelərdən də ordumuzun mövqeləri atəşə 
məruz qalıb.


